Рус мәктәпләрендә укучы татар балалары өчен
татар теленнән республика олимпиадасы биремнәре
(2008/2009 нчы уку елы)
10 нчы сыйныф
Фонетика
1. Әйтелеше белән язылышы туры килмәгән сүзләр булган рәтне билгеләгез:
а) ирекле, Татарстанда;
ә) көтүче, истәлек;
б) алтылап, ягымлы;
в) дөрес җавап бирелмәгән.
2. Басымы сүз ахырына куелмый торган рәтне табыгыз:
а) күрәләр, көткәнче;
ә) сандугач, сайраганнар;
б) сөйләсәгез, уйлаячак;
в) рәсемсез, укучыларның.
3. Фонетик принципка нигезләнеп языла торган сүзләрне күрсәтегез:
а) комлык, төтен, сурәт, мәгълүмат;
ә) халкы, урамнан, төннәр, сеңлесе;
б) унбер, тозсыз, киңрәк, иртәнге;
в) телефон, фонетика, һәлак, илһам.
4. Тынган, калынрак, тозсыз, төтен сүзләренең әйтелеше белән язылышы
а) туры килми;
ә) туры килә;
б) ике сүздә туры килә;
в) дөрес җавап бирелмәгән.
5. Бер үк хәрефләре төшеп калган сүзләр язылган рәтне күрсәтегез:
а) тәли ... кә, өрә ... ге, са ... дугач;
ә) ки ... әшмә, ди ... гез, ма ... гай;
б) са ... амый, та ... чы, теле ... ең;
в) кү ... елле. ти ... сез, озы ... ча.
Лексикология
1. Җөмләдәге билгеләнгән сүзләрнең синонимнарын языгыз:
Татарлар горурлар, шөһрәт яратучылар, кунакчыллар, пакъ һәм пөхтәләр, хәлләренә карап укымышлылар, юк-барга ышанмыйлар. (К.Фукс)
2. Компетентлы, димәк
а) тәҗрибәле;
ә) әдәпле;
б) мәгълүматлы;
в) тәрбияле дигән сүз.
3. Фән-белем темасына караган мәкаль-әйтемнәрне язып бетерегез:
а) Күп укыган ...
ә) Китап – ....

б) Белмәү гаеп түгел, ...
в) Белемгә юл ...
4. Һәр төркемгә «ялгыш» килеп кергән сүзнең астына сызыгыз.
а) өстәл, урындык, алмагач, шкаф, диван;
ә) бүре, төлке, сарык, арыслан, юлбарыс, аю;

б) сыер, кәҗә, бозау, тавык, сарык;
в) китап, дәфтәр, умырзая, портфель, кәгазь;
г) ландыш, миләүшә, роза, лилия, сыерчык;
д) чыпчык, карга, сандугач, әтәч, карлыгач.
Сүз төзелеше һәм ясалышы
1. Җитешсезлекләрне сүзендәге кушымчаларның төрләрен ялгану тәртибендә күрсәтегез:
а) бер ясагыч кушымча, бәйләгеч кушымча;
ә) ике ясагыч кушымча, модальлек кушымчасы, бәйләгеч кушымча;
б) өч ясагыч кушымча, ике бәйләгеч кушымча;
в) өч ясагыч кушымча, модальлек кушымчасы, бәйләгеч кушымча.
2. Сер- тамырыннан кайсы сүз төркеменә кергән сүз ясап булмый?
а) исем;
ә) сыйфат;
б) фигыль;
в) дөрес җавап бирелмәгән.
3. Гүзәллекләребезне сүзендә ничә морфема бар?
а) 4;
ә) 5;
б) 6;

в) 7.
4. Үзе генә кулланылмый, сүзнең лексик мәгънәсен үзгәртә яки сөйләүченең чынбарлыкка төрле мөнәсәбәтен белдерә торган мәгънәле кисәк
а) тамыр;
ә) нигез;
б) кушымча;
в) кушма сүз дип атала.
5. Икешәр бәйләгеч кушымчасы булган сүзләр рәтен билгеләгез:
а) киптергәннәр, кайтсагыз, ташлама;
ә) һичсүзсез, таркалучан, искитмәле;
б) эшчәнлегенең, килүе, аңлатсалар;
в) әйтелгән, күрсәтегез, булыша.
Морфология
1. Бүген авылым, йортлар, урамнарым
Танымаслык булып күренә (И. Юзеев) җөмләсендәге билгеләнгән сүз
а) III зат берлек сан тартым белән төрләнгән;
ә) I зат күплек сан тартым белән төрләнгән;
б) I зат берлек сан тартым белән төрләнгән;
в) II зат берлек сан тартым белән төрләнгән.
2. Киек казлар кыйгылдаша,
Җырлашалар микәнни?
Туган илләр кала бит дип
Елашалар микәнни? (Х. Туфан) җөмләсендәге билгеләнгән фигыльләр
а) төшем;
ә) йөкләтү;

б) кайтым;

в) уртаклык юнәлешендә килгән.
3. Ияртүче теркәгечләр генә булган рәтне табыгыз:
а) тагын, чөнки;
ә) яки, гүяки;
б) әгәр, гәрчә;
в) ләкин, фәкать.
4. III зат тартымлы һәм төшем килешендәге исем булган мәкальне табыгыз:
а) Һөнәрле үлмәс, һөнәрсез көн күрмәс.
ә) Туган телен кадерләгән халык кадерле булыр.
б) Алтын җирдән табыла, белем – китаптан.
в) дөрес җавап бирелмәгән.
5. Эшләмәсәң эш көне, ни ашарсың кыш көне мәкалендә билгеләнгән сүзләрнең
а) икесе дә шарт фигыль;
б) берсе шарт фигыль, икенчесе хикәя фигыль;
в) дөрес җавап бирелмәгән.
Синтаксис
1. Иягә нинди билгеләр хас түгел?
а) баш килештәге сүз төркемнәре белән белдерелә;
ә) күплек сан, тартым һәм килеш кушымчалары булган сүз дә ия була;
б) ия янында бәйлекләр, бәйлек сүзләр килми;
в) ия янында бәйлекләр, бәйлек сүзләр килергә мөмкин.
2. Бирелгән җөмләнең дөрес билгеләмәсен табыгыз:
Зәңгәр сиңа килешә.
а) гади, ике составлы, тулы, раслау, җәенке, хикәя җөмлә;
ә) гади, бер составлы, тулы, раслау, җәенке, хикәя җөмлә;
б) гади, ике составлы, ким, раслау, җәенке, хикәя җөмлә;
в) дөрес җавап бирелмәгән.
3. Кайткач күрү сүзтезмәсенең атамасын билгеләгез:
а) исем сүзтезмә;
ә) рәвеш сүзтезмә;
б) фигыль сүзтезмә;
в) дөрес җавап бирелмәгән.
4. Күп иярченле катлаулы кушма җөмләнең төрен дөрес билгеләгән аңлатманы табыгыз.
Беренче кар төшәр алдыннан, бер ир бала дөньяга килгәч, икесенең дә башлары күккә тиде. (И. Гази)
а) тиңдәш иярүле;
ә) тиңдәш түгел иярүле;
б) бер-бер артлы иярүле;
в) берничә төр иярүле күп иярченле катлаулы кушма җөмлә.
5. Иярчен вакыт җөмләле кушма җөмләне табыгыз:
а) Ул биргән чигүле яулык та озак еллар түш кесәсеннән төшмәде. (Ш.М.)
ә) Алар сөйләшеп торган арада, аш килде. (Ш.К.)
б) Балалар кайтуга дип, тәмле әйберләр өстәлдә урын алды. (Г.Г.)
в) Әнисе, эскәмиягә утырып, улының мәктәптән чыкканын көтте.
Математиканы тирәнтен өйрәнү өчен, 11 нче сыйныфка укырга алу турында Казандагы 15 нче гимназия директоры исеменә гариза языгыз.
Мин пәрдә алдына чыгып басуга кул чабу аяк тыпырдату сызгыру тавышлары басылды (М. Әмир)
Җөмләгә түбәндәге тәртиптә анализ ясарга.
1. Тыныш билгеләрен куеп аңлатырга.
2. Бәйләүче чараларны күрсәтеп, җөмлә чикләрен билгеләргә.
3. Җөмләнең схемасын төзергә.
4. Җөмлә төрен билгеләргә.
5. Тыпырдату, мин, тавышлары сүзләренә морфологик анализ, тавыш сүзенә фонетик анализ ясарга, басылды сүзен сүз төзелеше һәм ясалышы буенча тикшерергә.
